
Geroa Bai talde parlamentarioko parlamentari Mikel Asiain Torres jaunak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatzeko.
Zioen azalpena.
COVIDak eragin zuen Espainiako eta Frantziako estatuek beren mugak ixtea, Europar Batasunaren espirituaren aurka itxi ere, eta horrek kalte larria ekarri zien mugaldeko herritarrei zehazki eta mugaz gaindiko lankidetzari oro har.
2020an lehen aldiz itxi zenez geroztik, Herritarrekiko Harremanetako Departamentuak –hala deitzen zen orduan– muga ireki zedin eskatu zuen bere eskumeneko foro guztietan. Esaterako, bi estatu horiek premiatu zituen Akitania Berria-Euskadi-Nafarroa Euroeskualdearen bitartez eta Pirinioetako Lantaldearen bitartez; Espainiako estatua Europar Batasunarekin Lotutako Gaietarako 2020ko Konferentzian; beste horrenbeste egin zuen Pirinio Atlantikoetako prefetaren aitzinean –Frantziako estatuaren aitzinean, alegia– Pirinioez Gaindiko Konferentzia Atlantikoan, eta, aurrerago, Pirinioetako Lantaldearen Osoko Bilkuran aurkeztutako kexa baten bidez.
Eskari horiei guztiei gehitu behar zaizkie Parlamentu honek berak 2020ko ekainaren 4an onetsitakoak.
Mugak, egia da, 2020ko ekainean bertan ireki ziren, baina sei hilabete geroago berriz itxi ziren partzialki, beste arrazoi batzuk zirela medio. Zehazki, 2021eko urtarrilean Frantziako Estatuak bere kasa dekretatu zuen Nafarroako mugako hamar pasaguneetatik zazpi ixtea, arrisku terrorista zegoelako aitzakian.
Gaur oraindik ere itxita daude hiru pasabide: Larra, Urkiaga eta Izpegi. Egoera horrek arazo larriak eragiten dizkie oraino mugaldean bizi –zentzurik zabalenean– direnei.
Espainiako estatuak uztailetik –eta abendura arte– dauka Europako Kontseiluaren lehendakaritza. Gure ustez, horrek aukera paregabea eskaintzen du arazo honi ikusgarritasuna emateko Europan eta, aldi berean, Frantziako estatuari exijitzeko muga guztiak ireki ditzan eta, hartara, europarrek Europar Batasuneko lurraldeetan mugarik gabe mugitu ahal izateko eskubidea betetzeko.
Hori guztia dela-eta, honako erabaki-proposamen hau aurkezten dugu: 
1.- Nafarroako Parlamentuak Nafarroako Gobernua premiatzen du Estatuko Gobernuari eska diezaion albait lasterren erreklama diezaion Frantziako Gobernuari gaur itxita dauden mugak ireki ditzan. 
2.- Nafarroako Parlamentuak Espainiako Estatuko Gobernua premiatzen du albait lasterren erreklama diezaion Frantziako Gobernuari gaur itxita dauden mugak ireki ditzan.

